
সুনির্মল বসুর



আকাশ-প্রদীপ





আঁধারের মাঝে জ্বলে আকাশ-প্রদীপ,

আলোকের ফুট্কুরি, আগুনের টিপ!

ঝিম্ঝিমে সন্ধ্যায়,

হিম্ ঝরে বন্ গাঁয়;

ঝাউবনে ঝুম্ঝুমি বাজে ঝুম্ ঝুম্;

আকাশ-প্রদীপ জ্বলে, আকাশ-কুসুম।



ঝিঁঝিঁর ঝাঁঝর বাজে, বেজে যায় শাঁখ।

আরতির দীপ জ্বলে জোনাকির ঝাঁক;

আঁধার সোঁদল-ঝাড়

কেঁপে ওঠে অনিবার,

আকাশ-প্রদীপ ওই দোলে দুল্ দুল্,

আশমানে লটকানো নট্কোনা ফুল।



তালগাছে আলগোছে পাখা কে দোলায়?

কলরব করে কারা ছাতিম-তলায়?

দেখি চেয়ে বার বার,

আবছায়া চারধার,

আঁধারে ঢেকেছে ওই মাদারের ঝোপ,

আকাশ-প্রদীপ যেন আলেয়ার ছোপ।



চাদর জড়িয়ে বসি আঁধার দাওয়ায়,

কাঁপন ধরেছে তাই হিমেল হাওয়ায়।

খাল-জলে ঝল্মল্।

ছায়া কাঁপে চঞ্চল,

আকাশে তারার দল কেঁপে হয়রান,

আকাশ-প্রদীপ যেন আলোর নিশান।

